
ኦይትምስባብ ጳውሎስታ ቃስትምስ ክታ
ጢማቶስካንታ
አርድንታ

ጳውሎስ ጢማቶስካንታ ጻፍሳንዳ ኮና ቃስትምስ ክቴ፥
ጳውሎስ ክትካ ክክን ማትሶ አሌንም አልድባብካንተኬ
ክታ ፍክስንታ ላኮይት ማችባብ ማርንድን ጢማቶስካንታ
ክት እምሳን ዞረንም የጃንዴ፥ ስግስሰረ ክት ዞርሳንዳ
ዳንዳእካ ክት ዛብድንግንዴ፥ ጢማቶስ ዞረንምኬ ዛብስታ
ቃለን ክት Ꮊፍሳንደረ የሱስ ክርስቶስካንታ አሜንምሶ ክት
ማርከርድንግንዳ፥ ክላ ኬዘንታ ቃለንምኬ ኤና እሪ ጫቃ ቃለንታ
ኤስስን ዳቅስሶ የድንግንደኬ Ꮊረነረ ዎራ ማጠኬ ግርንተረ
ክታዘን በጅንከረ፥ ኤስሰርንደትኬ ክላ ኬዘንም ሳባከሮ ክት
ዛብተርንግንዴ።
ጢማቶስካንታ ስግ እምምሳን ኤግዝምስና ዳቻግንዳ

ኬዝምድን ዉችኩን ቤርምዘንካ ክት ጎተርድንግንዴ፥ ኮግንዳ
ሪና ኤሰርድባብከስም ካይስዘንካ አብ Ꮊረሰነረ ኤድካንታ
መያዬ።
ኮ ሙደንካ ጢማቶስ ገቅር ክትም ዝግዝድንዳ ጳውሎሰታ

ዶቅንተንኬ ክታ ገች Ꮊቅንታ ገቅርንም ስግስሰረ ክታ አሜንን፥
ክታ ዳቅንተንምኬ ዳይርንካ ክትም የልሳን ማጠን ካምስ ማስሶ
ክት ጎርስምድንግንዴ።
ማጻፍን ኮትኮታ ሙዳ የድንተና
አርድንታ (1፡1-2)
ጢማቶስካንታ እምምሳን ዞራ (1፡3—2፡13)
ካደርድን ሰጨንካ አሜንምስባብ ማትሶ Ꮊፍር (2፡14—
4፡5)

ኮት ለእንካ ዶቅድን ሪንከስጎኬ ዝግዝድን ክተንከስ (4፡6-
18)

በእንታ (4፡19-22)
1 የሱስ ክርስቶስጎካ Ꮊፈርሳን ዶቅንት ጉርምንግንዳ

ሳብታ ጋይተንካ የሱስ ክርስቶሰታ ኦይትምስባብ ጳውሎሰዘንካ፥
ኦይትምሳንዳ ክታ፥

2 ሶልምምስባብ እስታ ይንችን ጢማቶስካንታ፥

ሳብ ባቤንዘንኬ ዎንታ ጮይስን የሱስ ክርስቶሰዘንካ ዉች
እምንተና፥ አጭርንኬ ሳራትቼነረ የስካንታ ማታ።

ጢማቶስካንታ እምምሳን ዞራ
3 ሙዳᎺይካ Ꮊየከኬ ሶይትካ የስም እስታ ምክስንካ እ

ገቀርድንካ እስታ ባቤንከስ ከት ይሳንግንዳ እተረ ጭለጭል
ገቅርካ እ ፍግዝድባብ ሳብም ጋለድቴ።

4 የስታ ኤርመንም ገቀርድቴ፥ ኮ ኦላር አንድር እም
ጉርምዝድንግንዳ የስም ሰድንካንታ ሱነርድቴ።

5 የስካ ዶቅድንደትም ዶፈን አሜንን ገቀርድቴ፥ ኮግንዳ
አሜንና ኤና እሪ የስታ አክነን ሎይደኬ የስታ እንደን ኤዉንቀካ
Ꮊቃንዴ፥ የስከረ ዶቅድንደትም እታ ኤስትቴ።

6 ኮጎካ እስታ አንንም የዘን ዎጃንደትᎺይካ የስካንታ
እምምሳንደትምኬ የስታ ዋሪ ዶቅድንደትም ሳብታ ዉች እምንተን
ካርንካ አምስዝድንግንዳ የስም ገቀርስዝድቴ።

7 ሳብ ዎም እምሳንዳ ዎልቀተኬ፥ ሶልመታ፥ ማተንም ይንታ
ቆልድን አያን ዳት ጳስታ አያን ካዬ።

8 ይና ዎንታ ጮይስንጎካ ማርከርካንታ Ꮊይ ኦስኔ፥ ክትካንታ
እ ዞከርሳንደትካ እንከረ Ꮊይ ኦስኔ፥ ኬዛር ማቼ ሳብ የስካንታ
እምድን ዎልቀካ ክላ ኬዘንካንታ እንካ ክክን ማጠንም ተይካ።

9 ኖ ዎ ይሳን ኡርማ ፍክስንካንታ ማታክናና ይንታ ጋይተንኬ
ዉች እምንተንካ ዎም አቅሴ፥ ሳብካንተረ ዎ ፋስምድንግንዳ
ዎም ኤልሴ። ኮትኮመረ ዉች እምንተን ኤና ስለንከስታ እሪ
የሱስ ክርስቶስጎካ ዎም እምሴ።

10 ኮነረ ዉች እምንተና ዎም አቅስንባብ የሱስ ክርስቶስታ
Ꮊድንተንካ ታ ዎካንታ መያ ማቼ። ኖየረ ደእንታ ዎልቀንም
ካዮስሶ ክላ ኬዘንጎካ ደእካየንደትም ስለንክንደታ ዶቅንትን
መያ ማስሴ።

11 እተረ ኮ ክላ ኬዘንም ኬዝድባብ፥ ኦይትምስባብ፥
ኤስስንባብ ማትስቶ ዶርምትቴ።

12 ኮም ማጤን እ ተይድንደረ ኮጎኬ፥ ኬዛር ማቸ Ꮊይም
እ አሜንሳናንከረ እ ኤዝድንካንታ ኦስንዳክቴ፥ ዋደ ጋይስቶ እ
ክትካንታ እምሳንደትመረ ኦ ኮት ሰጨን የለልታ ካርስካንታ ክት
ማድንደትም እታ ኤስትቴ።

1:2 ኦይት. ፍ. 16፡1። 1:5 ኦይት. ፍ. 16፡1። 1:11 1 ጢማ. 2፡7።

13 እዘንካ የስ ኤሳንደትም ዶፈን ቃለን ካምስግንዳ ማስሰዮ
የሱስ ክርስቶስካ ዎንታ ዶቅድን አሜንንኬ ሶልመንም ካርስካ።

14 ዎንታ ዋር ዶቅድን አያን ጭልንጎካ የስካንታ እምምሳን
ኡርማ ዋደንም ካርስካ።

15 እስያር ዶቅድባብ ሙደና እም ዛቅሰኮ ከት አይሳንደትም
የና ኤዝደዬ፥ ከተረ ዎክያርንካ ፍገሉስኬ ሄርሞገነሰካ
Ꮊፈርደኬ።

16 ጮይስ ኦነስፎር ኤሀ ኤድንከስም ሳብ አጨራ፥ ኖ
በድᎺይካ እም ዳቅስቴ፥ እስታ ዞክርንከረ ኦስናክዬ።

17 ኮትግንደረ ሮማር ይᎺዳንደትካ በድ ዝግሶ እምᎺፍሴ።
18 በእንታ ሰጨንካ ጮይስ አጭርንም ክትካንታ እማ፥ ኤፈሶን

ካተመናር እ Ꮊቃንደትካ Ꮊራከካ እካንታ ክት ፍክሳናንከረ የና
የስታ ማታርንካ ኡርስሶ ኤዝደዬ።

2
ክርስቶስታ አሜንምስባብ ዳምንባብ

1 ይና እስታ ይንችኖ! የሱስ ክርስቶሳር Ꮊፈርድን ዉች
እምንተናር ዳእካ።

2 በድ ማርከንከስታ እሪ እዘንካ የስ ኤሳንደትም ኤስስን
አብንከስም ኤስስካንታ ኤራ ዶቅድባብከስካንተከ አሜንምሳን
ኤድንከስካንታ ዋደን እምካ።

3 የነረ የሱስ ክርስቶሰታ ኡርማ ዳምንባብ ማትንተካ እንካ
ክክን ማጠን ተይካ።

4 ዳምንባብ ማትሶ ፍግዝድባብ ኤድ ዳምንታ ክተንባብም
ጉርምስካንታ ግግምስባብ ማት ዝግዝዳ ዳት ዳምንባብ
ማስዝዳክን ካርዘን Ꮊቃዬ።

5 ኮግንደረ ዞደካ ጋምድቴ ጋይድን ኤድ ኮታ ዎገንግንዳ
ዞዳክንዳ ማቼ ጋምንተንታ ዛዉደን እመርድንደትም Ꮊፋዬ።

6 ፍክስካ ጋብድን ዎንንባብ ይንታ ፍክስናርንካ Ꮊፈርድን
አፍ እርንደትም Ꮊፍ ክትም ዝግዝዴ።

7 ጮይስ ሙዳ ሪካ ገቀርት ተይን የስካንታ እምድንኦል እ
ጋይድንደትም ቡዳ ይይሶ ገቀርካ።

8 ደእያርንካ አምስባብምኬ ዳዊትታ ሱሳ ማችባብ የሱስ
ክርስቶሰም ገቀርካ፥ እየረ ኤስምዝድንዳ ክላ ኬዘና ኮኔ።

9 ኮትኮ ክላ ኬዘንጎካ ዳቀልስንባብከስግንዳ ስብልካ
ዞከርስቶ ማጠንም ተይድቴ፥ ሳብታ ቃለና ማቸ ዞከራዬ።

10 ኮካንታ ከተረ የሱስ ክርስቶስጎካ Ꮊፈርድን አቅንተንኬ
ስለንክንደታ ቦንቼን ከት Ꮊብድንግንዳ ሳብ እጃን
ኤድንከስካንታ ጋይንተካ ሙዳ ርም ዳንዳእድቴ።

11 ኩን ጋይድን ቃለና አሜንምሳንዴ፥
ክትካ ክክን ዎ ደእሴ

ክትካ ክክን ሰንፔካ ዶቅቶሮቴ።
12 ዳንዳእንካ ዳቅሶ ዎ Ꮊፈርሴ

ክትካ ክክን ባንችምዶቴ።
ዎ ክትም ካጄ ኖየረ ዎም ካተሬ።

13 ዎታ አሜንምስባብ ዎ ማታክንዳ ማቼ
“ኖ ማቼ ይንታ ማተን ካዳክንኦል ሙዳᎺይካ አሜንምስባብ

ማትሶ ዶቅተሬ”።
ማርከርምስባብ ዳቅማ ፍክስባብ

14 ኮም ሪን ከትም ገቀርስካ፥ አፋርንካ ዉድን ኬዘንካ
ከት በርምዳክንግንዳ ጮይስታ እሪ ከትም ኤግዝምስካ፥ ናኮና
አፈናርንካ ዉድን ኬዘንካ በርምና ኤሰርድባብ ኤድንከስም
ካይዝዳ ዳት Ꮊራ ሪካንተረ መያዬ።

15 ዶፈንንታ ቃለን ገታ የልዝድባብግንደኬ ይንታ ፍክስንከረ
ኦስንዳክን ፍክስን ባብግንዳ ማትሰዮ የስታ ማተን ሳብታ እሪ
ግግስካንተኬ ማርከርምስባብ ማትሶ Ꮊፈርካንታ ጉርካ።

16 ኮ ፍጫሙደንታ ማቻን ዉች አፍርንዘንካ ጎተርካ፥ ኮግንዳ
አፍርና ኤድንከስም ስግስሶ ሳብዘንካ ጎተርድንግንዳ ከትም
ይዴ፥

17 ከታ ኬዘና ኡዝዳክን ድድግንዳ ዳርዝዴ፥ ከታ ዎክያርንካ
ሄመኖሰኬ ፍልጦሰካ Ꮊፈርደኬ።

18 ኬና ኤድንከስ “ደእስባብከስታ አምንተና ኮታ ኤና እር
ማቴ” ጋየረኮ ቤርምካ ዶፈንዘንካ ጎተርተኬ፥ ዋልቃ ዋልቃ
ኤድንከስታ አሜንን ኮተርዝደኬ።

19 ኬዛር ማቼ “ጮይስ ይንታ ማችባብከስም ኤዝዴ”
ኮግንደረ “ጮይስንታ ላምን ኤልድባብ ሙደና ዳቅልንዘንካ
ጎተራ” ጋይድን ማህተም ዶቅድንዳ ሶግዳክንዳ ሳብታ የድና
ዳቅሶ ዶቅተሬ።

20 አንድር ኤሄታ ዋሪ ዎርቀዘንኬ ዱንድዘንካ ኡርስምሳንዳ
ርንከስ Ꮊክ ማታከክዶቆ Ꮊቀዘንኬ ፍጨዘንካ ፍክስምሳንዳ
ሪየረ Ꮊፈርዴ፥ ከታርንከረ ዋልቃ ዋልቀና ቦንችምሳን

ፍክስካንታ፥ ዋልቃ ዋልቀንከሰረ ቦንቻ ካየን ፍክስካንታ
Ꮊቅደኬ።

21 ከትኬና ቦንቻ ካየን ሪንከዘንካ ፋስምሶ ጭለጭል ማትሶ
ዶቅድባብ ኤድ ቦንችምሳን ፍክስካንታ Ꮊቅድን ርንግንዳ
ማተሬ፥ Ꮊምነረ ኡርማ ፍክስንካንታ ግግምስባብ ይንታ
ጮይስንካንታ ፋስምስባብኬ መይድን ፍክስካንታ ግግምስባብ
ማተሬ።

22 ሰከንንታ ዳቅል አንግርንዘንካ ጎተርካ፥ ጭለጭል ቡደካ
ጮይስም ኤልድባብከስካ ክክን ማትሰዮ ጭለትችን፥ አሜንን፥
ሶልመን፥ ሳራትቼንመረ ጎርስምካ።

23 ዋጭመም ተይᎺድን ኤስሳዮ ዳችሪንዘንኬ ዉችኩን
ቤርምዘንካ ጎተርካ።

24 ጮይስ የሱሰታ ፍክስባብ ማቻን ኤድ፥ ሙደንታ
ባንግር አብ ኤድንካንታ ገቀርድባብ፥ ኤስስካንታ ማድባብኬ
ዳንዳእድባብ ማት ዝግዝዳ ዳት ዋጭማ ክትም ዝግስሳዬ።

25 ኖየረ ይም ግርድባብ ኤድንከስም ቡዳርንካ አትርካ
ማዝድባብ ማት ክትም ዝግዝዴ፥ ሳብ Ꮊረንግርካ ዶፈንን ከት
ኤዝድንግንዳ አነረ ከታ ይንታ ጎማ ፍክስን ዎይዝድንግንዳ
ጋይዳ ማተሬ።

26 ኮግንደካ ከታ ይንታ ቡዳር ማትሰኮ ዳብሎስ ይንታ
ጋይተን ከት ቦድንግንዳ ከትም የጃን ጭከንዘንካ ሱርደኬ።

3
በእንታ ሰጨንከሳር ይይምድን ባችንከስ

1 በእንታ ሰጨንከሳር ማእዝድን ስላ Ꮊድንደትም ኤስካ፥
2 ኤድንከስ ይንታ ማተን ሶልምድባብከስ፥ ብራካንታ

ጭጭድባብከስ፥ ይንታ ማተንም ጬቅድባብከስ፥
ኦተርድባብከስ፥ የግድባብከስ፥ አጭባከስካንታ
ክትምዳክባብከስ፥ ኤድ Ꮊቃንደትም ገቀርዳክባብከስ፥
ሳብካንታ ፋስም ካየንባከስ፥

3 ሶልማ ካየንባብከስ፥ ነጋ ጋይዳክባብከስ፥ ኤታ ካሪ
ኬዛኦንግድባብከስ፥ ይንታ ማተን ቆልዳክባብከስ፥ ጋርዘንከስ፥
ኡርማ ማድን ሪም ቦዝድባብከስ፥

4 ካድባብከስ፥ ሳነርድባብከስ፥ ኦትረካ ጮጭባብከስ፥
ሳብም ሶልመዘንካ ስግስሶ ዋሄታ ጉርምን ሶልምድባብከስ
ማተረኬ።

5 ሳብም ጎይንድባብ ካምሶ Ꮊፈርደኬ፥ ጎይንንታ ዎልቀንም
ማቼ ካደኬ፥ ከትኬናከስግንዳ ዶቅድን ኤድንከዘንካ ጎተርካ።

6 ኬና ኤድንከስ ዋልቃ ዋልቃ ኤድንከስታ ኤር ላጵሶ
አርደረኮ በድ ጎማ ዶቅድባብከስምኬ Ꮊክ Ꮊክ አንግርካ
ጎርስምድባብከስ አያናር ጋፍሳን ማነንከስም ጩበካ የድባብ
ኤድንከስግንደኬ።

7 ኮግንዳ ማነንከስ ሙዳᎺይካ አብንዘንካ ኤዝደኬ፥ ኬዛር
ማቼ ዶፈንንም ኤስካንታ ቦድሶ ማታየኬ።

8 እያነሰኬ እያንበረስካ ሙሴም ከት ግርዳንደትግንዳ ኬና
ኤድንከሰረ ማክቼና ከታ ባጅባብከስኬ አሜንንጎከረ ዋችንተና
ከታዘን የልስባብ ከት ማቻንኦል ዶፈንን ግርደኬ።

9 እያነሰተኬ እያንበረሰታ ዳችርና መያ ማቻንግንዳ ከትኬና
ኤድንከስተረ ዳችርና ኤድ ሙደንታ እሪ መያ ማድንኦል
ከትካንታ ቦዳዬ።

በእንታ ዞራ
10 የና ማቼ፥ እስታ ኤስስን፥ እስታ ዶቅንተን፥ እስታ ገቅርን፥

እስታ አሜንን፥ እስታ ዳንዳእን፥ እስታ ሶልመን እ የጃንደት እስታ
ዳቅንተን ኤዝደዬ።

11 ኮትኮግንደረ እስታ ዳይርንኬ እስታ ማጥርንም ኤዝደዬ፥
አንጾክያርንኬ እቆንያር ልስጥራረረ እዘን የልሳን ሪንኬ ዳንዳእካ
እ ተያንደትም ዳይርን የና ኤዝደዬ፥ ጮይስ ማቼ ሙደንዘንካ
እም አቅሴ።

12 ዶፈንከረ ክርስቶስ የሱሳር ሳብንም ካመሮ ዶእካንታ
ሶልምድባብ ሙደና ዳይርምደኬ።

13 ኬዛር ማቼ ዳቅል ኤድንከስኬ ገስንባብከስ ማቼ
ኤድንከስም ኮተርሰረኮ ይንታ ማተረ ኮትረረኮ ዳቅልንታዘን
ዳቅልን ጉጀሮ አይደኬ።

14 የና ማቼ የስ ኤሳንዳ Ꮊይዘንካ ማቼረ የስ ኤዝድንካንታ
የስ ኤሳንደታርኬ ዶፈና የስም አርደዳንደትካ ዳእካ።

15 ኮትኮግንደረ የስታ ይንችርንካ የድሰዮ የሱስ ክርስቶሳር
አሜንካ አቅንታ Ꮊፈርድን ኤስስን የስካንታ እምምድን ጭል
ማጻፍን ኤስተዬ።

16 ጭል ማጻፍና ሙዳ ሳብታ አፋርንካ ዉተዳን ቃሌ፥
ና ኮነረ ዶፈንን ኤስስካንታ፥ ኮተርስባብከስም ዋጭካንታ፥

ኮትርንም ሰችካንተኬ ዶቅንትንካንታ ገታ ኡርድን ክቴን
እምካንታ መይድንዴ።

17 ኮት መይድንደረ ሳብ ኤድ ቦድመኬ Ꮊምንመረ ኡርማ
ፍክስንም ፍክስካንታ ማድባብ ማትሶ Ꮊፈርድንግንዴ።

4
1 ሳብታ እሪኬ ኮትኮግንደረ ክታ ባንችምና መያ

ማድንደትᎺይካ፥ ሰንፔካ ዶቅድባብታዘንኬ ደእስባብታዘን
ፋረድባብ የሱስ ክርስቶስታ እሪ ዋደ የስም ጋይድቴ፥

2 ቃለንም ሳባካ፥ የስም ኡርሰረ ኡራክንዳ ማቼረ ሙዳᎺይካ
ዳቅሶ ፍክስካ፥ ኤድም አርድንግንዳ ይየረዮ፥ ዋጨረዮ፥ ዞረረዮ፥
ዳንዳእኬ ኤስስንካ ዳእካ።

3 ኤድንከስ ዶፈን ማቻን ኤስስን ኤስርካንታ ከት ዝግዳክንዳ
ሰጫ Ꮊዴ፥ ኬዛር ማቼ ማዳክን ኬዘም አንግርካ ከታ
ይንታ ማታርካ ከት ሶልምድ ሪ ኬዝድባብ ኤስስንባብከስም
ሳንዝደኬ።

4 ኮካንታ ዶፈን ኤስርን ዛቅሰኮ Ꮊይሰም ኤስር ሶልምደኬ።
5 የና ማቼ ሙዳ ሪካ ካርስምስባብ ማትካ፥ ማጠንም

ተይንተካ ዳእካ፥ ክላ ኬዘን ሳባከርድንደትም የስታ ፍክስ
ማስካ፥ የስታ ፍክስንም ሙዳ ቦድካ።

6 እታ ማቼ እስታ ማተን ካሲ ማስስቶ ደእካንታ የልትቴ፥ ኮ
ፍጫሙደንዘንካ ፋስምስቶ እ አይድንደታ ሰጨና የልቴ፥

7 ኡርማ ጉርን፥ ጋምካንታ ጉርትቴ፥ ዞደንም በእንታ የለልታ
ዞትቴ፥ አሜንንም ካርስትቴ።

8 ይና ኮዘንካ ጭለትቼንታ ዛዉደና ግግምሶ እም ካርዝዴ፥
ኮትኮ ዛዉደነረ ኖ ገታ ፍርደን ፋረድን ጮይስና ኮትኮ
ሰጨንᎺይካ እካንታ እምተሬ፥ ክት እምድንደረ እካንታ Ꮊክ
ማታክናና ክታ መያ ማትን ሶልምድባብ ሙደንከስካንቴ።

ጳውሎስታ ገቀርስና
9 ሳነካ የስ እዝደር Ꮊድንግንዳ ጋይድቴ፥
10 ደማስ ኮፍጫ ሙደን ሶልምሶ እዘንካ ፋስምቴ፥

ተስሎንቃር አይቴ፥ ቄርቂስ ገላትያር፥ ቲቶረ፥ ድልማጥያር አይቴ።

4:10 ቆለ. 4፡14፤ ፍልሞ. 24፤ 2 ቆሮ. 8፡23፤ ገላ. 2፡3፤ ቲቶ 1፡4።

11 እንካ ክክን ዶቅድባብ ሉቃስ Ꮊክዬ፥ ማርቆስ ፍክስካንታ
እም መይድንካንታ ክትም ተይᎺትካ።

12 ቲክቆስም ኤፍሶናር ኦይትቴ።
13 የና Ꮊደዮ ጥሮአዳ ፍጨናር አክርጰደር እ ዛቅሳንደትም

ኮቦርተን እካንታ ተይᎺትካ፥ ማጻፍንመረ ስክስሰረ ኤና እሪ
ጻፈርሳን ማጻፍን ተይዮ Ꮊትካ።

14 ጋይን ፋግድባብ እስክንድር አንድር እም ኡፈልሴ፥ ጮይስና
ክታ ፍክስንግንዳ ናክተሬ።

15 ኖ ዎ ኬዝድንደትም አንድር ክት ግርድንካንታ የነረ የስታ
ማታርንካ ክትዘንካ ካርስምካ።

16 እ ካሰስምሳን ርንካ እሪ እስታ ኬዘንታ ማስን እ
ኬዝድንደትካ ሙደነረ እዘንካ ፋስምሰክ ዳት እንካ ክክን ማትሶ
እም አለን አልስባብ Ꮊየነረ ካዬ፥ ኮትኮመረ ሪን ሳብ ባችግንዳ
ማስሶ ከታዘን Ꮊይፋይዳ።

17 ኬዛርካ ማቼ ክቴና እጎካ ሙደና ኬዝምድንግንደኬ
አይሁድ ማታክባብከስ ሙደና ከት ኤሰርድንግንዳ ጮይስ እንካ
ክክን ማትሶ እም ዛብሴ፥ ዞበንተረ አፋርንካ አቅትቴ።

18 ጮይስና ዳቅልሪ ሙደንዘንካ እም አቅዝዴ፥ ጭላር
ዶቅድን ይንታ ባንችምንካንተረ እም ማዝዴ፥ ክትካንታ
ስለንክንደትዘንካ ስለንካ ቦንቻ ማታ! አምንኤ።

ጳውሎስታ በእንታ ሳራትች
19 ጵርስቅላካንተኬ አቅላካንታ፥ ኦነስፎረምታ ኤሀ ኤድካንታ

እስታ ሳራትቼንም የልስካ።
20 ኤራስጦስ ቆርንቶስ ፍጫር ነግቴ፥ ጢሮፍሞስ ሰቀርሳንጎካ

ምልጥ ፍጨናር ክትም ዛቅትቴ።
21 በርግና አርዳክናና ፈንክ እዝደር የስ Ꮊድካንታ የስም

ዝግዝድንደትም ይይካ።
ኤዉቡሉስ፥ ጱደስ፥ ልኖስ፥ ዎንታ ምችነን ቅላዉድያ

አሜንድባብከስ ሙደና አቦ የስም ጋይተኬ።
22 ጮይስ የስካ ክክን ማታ።
ሳብታ ዉች እምንቴና የንካ ክክን ማታ።

4:11 ቆለ. 4፡14፤ ፍልሞ. 24፤ ኦይት. ፍ. 12፡12፥25፤ 13፡13፤ 15፡37-39፤
ቆለ. 4፡10። 4:12 ኦይት. ፍ. 20፡4፤ ኤፈ. 6፡21-22፤ ቆለ. 4፡7-8።
4:13 ኦይት. ፍ. 20፡6። 4:14 1 ጢማ. 1፡20፤ የቺ 62፡12፤ ሮማ 2፡6።
4:19 ኦይት. ፍ. 18፡2፤ 2 ጢማ. 1፡16-17። 4:20 ኦይት. ፍ. 1፡22፤ ሮማ
16፡23፤ ኦይት. ፍ. 20፡4፤ 21፡29።

